
pasar, tapi biarlah kita makan sedikit sadja. Bantoeinlah, Nioe kapingin makan koewe phia, tapi ’mboe paksa Nioe makan nasi doeloe.“

„Goea tida boleh lama-lama di sini; sekarang soeda kaloear matahari, kaloe sampe entjim bangoen goea nanti di poekoel,“ kata Bong-loan, tapi ia djoempoet djoega sedikit-sedikit itoe nasi dari piring temannja.

„Ja, tji poenja entjim ada kliwat bengis. Gi dah poelang doeloe, sabentar dateng lagi; ini hari enko Hoei-djin tida taktjee.“

„Ja, ini hari tjapgoh, tapi sekarang baek goea poelang doeloe, Sioe-kioe, kaloe kaga nanti tjilaka, sekarang soeda kaloear matahari.“

Habis kata begitoe Bong-loan lantas berbangkit, dan djalan menoedjoe ka pintoe blakang dari itoe roemah samping jang Hoay-wan soeda sewahken orang, tapi belon sampe ia bertindak masoek, lebi doeloe soeda kaloear satoe prampoean moeda dari dalem, jang tida tempo lagi lantas bisbis anak prampoean itoe poenja moeka, seraja berkata dengen gregetan:

„Kerdja apa pagi-pagi pergi ka roemah orang, anak tida boleh diadjar?! Oeda dibilang bangoen lantas beresken roemah tangga, ini lagi-lagi pergi ngelanglang, lagi-lagi pergi ngelanglang! Tida maoe makan adjaran maoe djadi apa ? Maoe djadi djoget soeda besarnja, biar karoewan!“

